
Құрметті Бақытжан Әбдірұлы!

 	Елбасы Нұрсұлтан Әбішұлы Назарбаевтың тапсырмасымен 2009 жылдан бері іске асырылып келе жатқан «Дипломмен – ауылға!» әлеуметтік бағдарламасы (бұдан әрі – Бағдарлама) ел болашағы – жастарымыздың өз мамандықтарына сай жұмысқа орналасып, баспана алып, өмірден орындарын табуларына, сондай-ақ ауылдық елді мекендерді денсаулық сақтау, білім беру, әлеуметтік қамсыздандыру, мәдениет, спорт және ауыл шаруашылығы салаларының  жас мамандарымен қамтамасыз етуге қолайлы мүмкіндік берді. 
 	Ал жас мамандар ауылдық жерлерге жұмысқа барудан бас тартпайтындығын практика көрсетіп отыр.  Бағдарлама іске асырылған 9 жыл ішінде ауылдық елді мекендерге  54 мыңнан астам жас маман тұрақты жұмысқа келіп,  12,5 миллиард теңге сомасында көтермеақы алғандығы және олардың 23,5 мыңға жуығына 57 миллиард теңге сомасында тұрғын үй алуға несие берілгендігі соның айғағы. Бұл көрсеткіштер Елбасы қабылдаған шешімнің дұрыстығын айғақтайды және болашақ жас мамандарға үлкен үміт береді. 
 	Біз сайлаушылармен кездесулер өткізгенімізде  олар Бағдарламаны одан әрі жалғастырумен қатар, оның қамту ауқымын кеңейту және іске асыру тетіктерін жетілдіру қажеттігіне назарымызды аударды.  
 	Ең өзекті мәселе - Бағдарлама толық көлемде қаржыландырылмай келеді. Мысал үшін, жергілікті атқарушы органдар аталған бағдарлама бойынша 2018 жылға арналған бюджеттік несиелерге 19 миллиард теңгеден астам қаржы сұраған болса, іс жүзінде 13,7 миллиард теңге бөлінген. Сондықтан да ауылдық жерлерге кейінгі кезде жыл сайын 6 мыңдай жас маман жұмысқа орналасқанымен, олардың тең жартысына жуығы ешқандай мемлекеттік қолдау шараларымен қамтылмай,  орынды реніш білдіруде. Мәселен, биылғы жылы Бағдарламаға 3786 маман ғана енгізілген. Ал Денсаулық сақтау министрлігінің үстіміздегі жылдың басындағы мәліметі бойынша ауылдық жерлерде 580 дәрігер жетіспейді. Бұған қоса, Білім және ғылым министрлігінен алынған дерекке қарағанда, республика бойынша қазір 4952 мұғалім тапшы. 
 	Сондай-ақ «Ауылдық елді мекендерге жұмыс істеу және тұру үшін келген денсаулық сақтау, білім беру, әлеуметтік қамсыздандыру, мәдениет, спорт және агроөнеркәсіптік кешен саласындағы мамандарға әлеуметтік қолдау шараларын ұсыну мөлшерін айқындау туралы» Қазақстан Республикасы Үкіметінің 2009 жылғы 18 ақпандағы №183 Қаулысына сәйкес тұрғын үй сатып алуға немесе салуға берілетін 1500 айлық есептік көрсеткіш (3 607 500 теңге) мөлшеріндегі жеңілдікті бюджеттік несие кей ірі елді мекендерде, негізінен, ауылдық аудандардың орталықтарында тұрғын үй, немесе пәтер сатып алуға жетпей, екі-үш жыл бойы баспана ала алмай жүрген жас мамандар бар.  
 	Облыстар мен аудандар орталықтарынан жақын және алыс қашықтықта орналасқан ауылдық елді мекендерге жұмысқа орналасуға баратын жас мамандарға бөлінетін көтерме жәрдемақы мөлшері бірдей екендігі де ойландырмай қоймайды. 
  	Бұған қоса, ауылдық аудандардың орталықтары болып табылатын моноқалалар мен шағын қалаларға жұмысқа барғысы келетін жас мамандарға Бағдарламада көзделген жеңілдіктер берілмейтіндіктен, оларда орналасқан аудандық орталықтандырылған ауруханаларды дәрігерлермен қамтамасыз етуде елеулі проблема туындап отыр. Мұның өзі сондай аудандарға қарасты ауылдық елді мекендердің тұрғындарына сапалы медициналық қызмет көрсетуге теріс әсерін тигізуде. Сондай-ақ моноқалалар мен шағын қалаларда мұғалімдер де жетіспейді. Мысал үшін, қазір Атырау облысындағы Құлсары шағын қаласында 14 дәрігер мен 30 мұғалім, Шығыс Қазақстан облысының  Зайсан шағын қаласында 8 дәрігер мен 10 мұғалім жетіспейді. Сондай-ақ Қостанай облысындағы 4 моноқалада 92 дәрігер мен 31 мұғалім тапшы. Мұндай мысалдар аз емес.
 	Тағы бір өзекті мәселе – қазір ауылдық аудандардағы мемлекеттік органдарда 900-ден астам бас маман мен жетекші маман лауазымдары бос тұр. Ал облыстық деңгейдегі мемлекеттік органдарда қызмет істеп жүрген жас мамандар өздерін аталған Бағдарламаға енгізсе, ауылдық жерлерге барып жұмыс істеуге қарсы емес екендіктерін білдіріп жүр.
  	Жоғарыда айтылған жайлардың негізінде Сіздің қарауыңызға мынадай ұсыныстар енгіземіз:
1) Алдағы уақытта Бағдарламаны жергілікті атқарушы органдардың бюджеттік өтінімдерін ескере отырып, толық көлемде қаржыландыру мәселесін шешу қажет;
2) Бағдарлама бойынша ауылдық жерлерге жұмысқа баратын жас мамандарға тұрғын үй сатып алуға немесе салуға берілетін жеңілдікті бюджеттік несие мөлшері жергілікті атқарушы органдардың ұсыныстарына сәйкес 2000 айлық есептік көрсеткішке дейін ұлғайтылса, игі болар еді. Немесе жас мамандардың тұрғын үй сатып алуына жетіспейтін қаржыны әрбір ауылдық елді мекендегі баға айырмашылығын нақты ескере отырып, жергілікті бюджеттерден бөлу қарастырылса, құба-құп; 
3) Бағдарлама бойынша облыстар мен аудандар орталықтарынан жақын және алыс қашықтықта орналасқан ауылдық елді мекендерге жұмысқа баратын жас мамандарға бөлінетін көтерме жәрдемақы мөлшерін қайта қарап, шалғайдағы ауылдарға, соның ішінде алыстағы шекаралық елді мекендерге  жұмысқа орналасатын жас мамандарға берілетін көтермеақы мөлшерін, жергілікті атқарушы органдар ұсынып отырғанындай, қазіргі 70 айлық есептік көрсеткіштен 150-200 айлық есептік көрсеткішке дейін арттырған ұтымды болар еді;
4) Бағдарламаның ауқымын кеңейтіп, оған ауылдық аудандардың орталықтары болып табылатын моноқалалар мен шағын қалаларды енгізу және бірінші кезекте олардағы орталық аудандық ауруханаларға жұмысқа орналасатын жас дәрігерлерді енгізу мәселесін қарастырған жөн;
5) Бағдарламаға ауылдық жерлерге бас маман және жетекші маман лауазымдарында мемлекеттік қызметке барғысы келетін жас мамандарды енгізу мәселесін қарастыру керек. 
 	Осы депутаттық сауалға жауапты «Қазақстан Республикасының Парламенті және оның депутаттарының мәртебесі туралы» Конституциялық заңның 27-ші бабына сәйкес жазбаша беруіңізді сұраймыз.

